
ᐅᑐᐱᕆ 2019 

ᐊᐅᓚᑦᑎᔨᓃᙵᖅᑐᑦ ᓇᐃᓈᖅᓯᒪᔪᑦ 

ᓇᐹᖅᑐᖃᙱᑦᑐᕐᒥᐅᑕᑦ ᑐᒃᑐᑦ ᕿᑭᖅᑖᓗᖕᒦᑉᐳᑦ ᐊᒻᒪ ᐊᕕᒃᑐᖅᓯᒪᓪᓗᑎᒃ ᐅᐊᖕᓇᖓᓂ, ᓂᒋᐊᓂ ᐊᒻᒪ 

ᕿᑎᖅᐸᓯᐊᓂ ᕿᑭᖅᑖᓘᑉ, ᐊᒻᒪ ᕿᑭᖅᑕᒐᓛᖏᓂᑦ. ᐊᖑᓇᓱᒃᑏᑦ, ᒥᑭᒋᐊᖅᑏᑦ, ᓄᓇᓕᖕᓂᕐᒥᐅᓪᓗ 

ᐅᓄᕈᓐᓃᖅᐸᓪᓕᐊᔪᓂᒃ ᖃᐅᔨᓕᓚᐅᖅᐳᑦ ᕿᑭᖅᑖᓘᑉ ᑐᒃᑐᖁᑎᖏᓐᓂᒃ 1990 ᐃᓱᖅᐸᓯᐊᓂ. ᕖᕝᕗᐊᕆ 

ᐊᒻᒪ ᒫᔾᔨ 2014 ᓄᓇᕗᑦ ᒐᕙᒪᖓ, ᐊᕙᑎᓕᕆᔨᒃᑯᑦ, ᖃᖓᑕᓲᒃᑯᑦ ᖃᐅᔨᓴᓚᐅᖅᑐᑦ ᕿᑭᖅᑖᓗᖕᒥᑦ, 

ᐃᓗᐃᓪᓕᕐᒥᑦ ᐊᒻᒪ ᐊᕙᑎᖓᓃᑦᑐᑦ ᕿᑭᖅᑕᓂᑦ, ᓇᓚᐅᑦᑖᕋᓱᐊᖅᖢᒋᑦ ᖃᔅᓯᐅᓂᖏᑦ ᑐᒃᑐᑦ ᕿᑭᖅᑖᓗᖕᒥᑦ. 

2014−ᒥᑦ ᖃᐅᔨᓴᖅᖢᑎᒃ ᓇᓚᐅᑦᑖᓚᐅᖅᑐᑦ 4,652 (95%CI=3,462-6,250; SE=702.79; CV=0.15) 

ᐃᓐᓇᑦ ᐊᒻᒪ ᓄᕐᕋᑦ ᑐᒃᑐᓂᑦ ᕿᑭᖅᑖᓗᖕᒥᑦ ᐊᒻᒪ ᕿᑭᖅᑕᖏᓐᓂᑦ. ᖃᐅᔨᔭᐅᔪᑦ ᓇᓗᓇᐃᖅᐳᑦ 

ᐅᓄᕈᓐᓃᕆᐊᑲᓪᓚᖕᓂᖏᓐᓂᑦ ᑐᒃᑐᑦ ᕿᑭᖅᑖᓗᖕᒥᑦ ᓇᓚᐅᑦᑖᖅᑕᐅᓯᒪᔪᒥᑦ 1990−ᖏᓐᓂᑦ ᑐᙵᕕᒋᓪᓗᒍ 

ᐃᓄᐃᑦ ᖃᐅᔨᒪᔭᑐᖃᖏᑦ. 

2014−ᒥᑦ ᖃᐅᔨᓴᕐᓂᖅ ᐊᒻᒪ ᓄᓇᓕᖕᓂ ᖃᐅᔨᓴᖅᑕᐅᔪᑦ ᐋᖅᑮᔾᔪᑕᐅᕗᖅ ᑕᖅᑭᑦ 8-ᓄᑦ 

ᑐᒃᑐᑦᑐᓐᓇᐃᓪᓕᑎᑦᑎᓪᓗᑎᒃ ᐱᒋᐊᖅᖢᓂᑦ ᔮᓄᐊᕆ 1, 2015. ᑲᑎᒪᖃᑎᖃᑲᑕᓚᐅᖅᖢᑎᒃ ᑕᒪᐃᓐᓂ 

ᕿᑭᖅᑖᓗᖕᒥ ᓄᓇᓕᖕᓂᑦ, ᑎᑎᖅᑲᒥ ᑐᓐᓂᖅᑯᑎᖃᓚᐅᖅᑐᑦ ᐃᓱᒪᓕᐅᕆᖁᔨᓂᕐᒧᑦ ᓄᓇᕗᒻᒥ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐋᖅᑮᖁᔨᓪᓗᑎᒃ ᖃᔅᓯᓂᒃ ᑐᒃᑐᒍᓐᓇᕐᓂᖕᒥᑦ ᕿᑭᖅᑖᓗᖕᒥᑦ, 

ᐃᓱᒪᓕᐅᕆᓪᓗᑎᒃ 250-ᓂᒃ ᐊᖑᓴᓪᓗᓂᒃ ᑐᒃᑐᒍᓐᓇᖅᑎᑦᑎᓂᕐᒥᑦ.  

ᑕᐃᒪᖓᓂᑦ 2014 ᐊᕙᑎᓕᕆᔨᒃᑯᑦ ᑲᔪᓯᑎᑦᑎᓯᒪᕗᑦ ᐅᑭᐊᒃᓵᒃᑯᑦ ᐊᒻᒪᓗ/ᐅᕝᕙᓗᓃᑦ ᐅᐱᕐᙶᒃᑯᑦ 

ᖃᖓᑕᔪᖃᖅᖢᓂ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᕐᓂᒃ 2015-ᒥᑦ 2019-ᒧ ᑕᒪᓐᓇ ᐊᑐᖅᑕᐅᓂᐊᕐᓗᓂ 

ᓇᐅᑦᑎᖅᓱᖅᓯᓂᕐᒧᑦ ᕿᑐᕐᙱᐅᖅᐸᖕᓂᕆᔭᐅᔪᒥᒃ ᖃᓄᕐᓗ ᐊᒥᓲᑎᒋᕙᖕᓂᖏᓐᓄᑦ ᑐᒃᑐᐃᑦ ᕿᑭᖅᑖᓘᓕᒫᒥ. 

ᑐᕌᒐᕆᔭᖃᓚᐅᖅᑐᑦ ᖃᐅᔨᓴᖅᑎᓪᓗᒋᑦ ᒪᑯᓂᖓ:  

1) ᓇᓚᐅᑦᑖᕐᓗᑎᒃ ᖃᓄᐃᓕᖓᓂᖏᓐᓂᒃ ᐊᕕᒃᑐᖅᓯᒪᓂᐅᔪᑦ ᐱᖃᓯᐅᑎᓪᓗᓂᑦ ᐅᐊᖕᓇᖓᓂ, ᓂᒋᖓᓂ, 

ᕿᑎᐊᓂᓗ ᑐᒃᑐᑦ; ᐆᒃᑑᑦ ᖃᔅᓯᐅᕙᑦ ᐊᖑᓴᓪᓗᑦ, ᐸᖕᓃᑦ, ᐊᕐᓇᓪᓗᑦ, ᑎᕿᑐᕋᑦ, ᓄᕐᕋᐃᓪᓗ.  

2) ᓇᓚᐅᑦᑖᕐᓗᑎᒃ ᓇᒧᙵᐅᕙᓪᓕᐊᖕᒪᖔᑦ ᖃᓄᖅ ᐅᓄᖅᑎᒋᓂᖏᑦ ᐱᖓᓲᓕᖓᔪᑦ ᕿᑭᖅᑖᓗᖕᒥᑦ ᑐᒃᑐᑦ 

ᒪᓕᒡᓗᒋᑦ ᐃᓂᒋᕙᒃᑕᖏᑦ. ᐊᑐᕐᓗᒋᑦ ᐅᐱᕐᖔᖅ ᖃᐅᔨᓴᕈᑕᐅᔪᑦ, ᓇᓗᓇᐃᕐᓗᒍᑦ ᑕᐅᑐᖕᒥᓗᒋᑦ ᐅᑭᐊᒃᓵᒃᑯᑦ 

ᖃᐅᔨᓴᖅᑕᐅᓯᒪᔪᑦ, ᐊᔪᕐᓇᙱᒃᑯᓂᑦ, ᐊᔾᔨᐸᓗᖏᑦ ᐃᓗᐃᓪᓕᕐᒥᑦ ᐅᑭᐅᒃᑯᑦ ᐃᓂᒋᔭᐅᕙᒃᑐᑦ ᑐᒃᑐᓂᑦ, 

ᖃᓄᑎᒋ ᓄᕐᕋᖃᖕᓂᖏᑦ (ᓄᕐᕋᖅ 100 ᐊᕐᓇᓪᓗᑕᒫᖅ ᑕᐅᑐᒃᑕᐅᓗᓂᑦ) ᐅᓄᖅᓯᕙᓪᓕᐊᖕᒪᖔᑦ 

ᐅᓄᕈᓐᓃᖅᐸᓪᓕᐊᖕᒪᖔᓪᓘᓐᓃᑦ.  



3) ᓇᐅᑦᑎᖅᓱᕐᓗᒋᑦ ᐸᖕᓃᑦ ᓇᓗᓇᐃᕈᒪᓗᒍᑦ ᐸᖕᓂᕐᓂᑐᐊᖅ ᑐᒃᑐᖃᑦᑕᕐᓂᖅ 

ᐅᓄᕈᓐᓃᖅᑎᑦᑎᕙᓪᓕᐊᙱᒃᑲᓗᐊᕐᒪᖔᑦ ᓂᕐᕆᐅᖅᐸᓪᓕᐊᑦᑎᐊᕐᓂᖕᒥᑦ.  

4) ᖃᕆᓴᐅᔭᒃᑯᑦ ᑐᖅᑯᖅᓯᒪᕝᕕᖕᒥ ᐋᖅᑭᒃᓯᓗᑎᒃ ᒫᓐᓇ ᑐᒃᑐᐃᑦ ᖃᓄᐃᓕᕙᓪᓕᐊᓂᖏᑦ 

ᓇᓚᐅᑦᑖᕈᑕᐅᓂᐊᖅᑐᒥᑦ ᖃᓄᐃᑉᐸᓪᓕᐊᓂᖏᑦ ᐊᑐᕐᓗᒋᑦ, ᑕᒪᕐᒥᒃ ᖃᓄᐃᑉᐸᓪᓕᐊᓂᖏᑦ ᐊᑐᖅᑕᐅᓗᑎᒃ 

ᑎᑎᕋᖅᓯᒪᔪᑦ ᖃᓄᐃᑉᐸᓪᓕᐊᓂᖏᓐᓂᒃ ᓇᓚᐅᑦᑖᕈᑕᐅᓯᒪᔪᓂᑦ 2014-ᒥᑦ ᑐᒃᑑᖃᑎᒌᓂᑦ 

ᓇᓚᐅᑦᑖᖅᑕᐅᓚᐅᖅᑐᑦ.  

5) ᑐᑭᓯᒋᐊᕈᑎᖃᖅᑎᑦᑎᓗᒍᑦ ᐅᖃᖃᑎᒌᒍᑎᓄᑦ ᐊᐅᓚᑦᑎᔾᔪᑎᓂᒃ (ᐱᖃᓯᐅᑎᓪᓗᓂᑦ ᖃᔅᓯᕌᕈᓐᓇᕐᓂᖅ) 

ᓇᐅᑦᑎᖅᓱᕐᓂᖕᒧᓪᓗ ᐱᕙᒌᔭᐅᑎᓄᑦ ᐊᒻᒪ ᖃᓄᑎᒋ ᓇᐅᑦᑎᖅᓱᕆᐊᖃᕐᓂᖕᒧᑦ.  

2019 ᐅᐱᕐᖔᖓᓂ ᓇᓂᓯᓚᐅᖅᑐᒍᑦ 1,584 ᑐᒃᑐᓂᑦ (ᐸᖕᓃᑦ, ᐊᕐᓇᓪᓗᑦ, ᑎᕿᑐᕋᑦ, ᓄᕐᕋᐃᓪᓗ) 

ᕿᑭᖅᑖᓘᑉ ᓂᒋᐊᓂ. ᓄᕐᕋᑦ:ᐊᕐᓇᓪᓗᑦ ᖃᔅᓯᐅᓂᖏᑦ ᕿᑭᖅᑖᓘᑉ ᓂᒋᐊᓂ ᐊᔾᔨᒌᓚᐅᙱᓚᑦ 42 ᓄᕐᕋᑦ:100 

ᐊᕐᓇᓪᓗᑦ ᓴᐅᒥᖕᒥᑦ ᖁᑦᑎᓛᕆᓪᓗᓂᐅᒃ 69 ᓄᕐᕋᑦ:100 ᐊᕐᓇᓪᓗᑦ ᑕᖁᓕᔾᔪᐊᕐᒥᑦ, ᐱᕙᓪᓕᐊᑦᑎᐊᖅᑐᑦ 

ᑕᑯᒃᓴᐅᓪᓗᓂᑦ 2019 ᐅᐱᕐᖔᖓᓂ. ᑕᒪᐃᓐᓂ ᑲᑎᑕᐅᔪᑦ ᐊᓯᐊᒍᓪᓗᓐᓃᑦ, ᖃᐅᔨᓴᕈᑕᐅᔪᓐᓇᓚᐅᖅᐳᖅ 

ᓈᒻᒪᒃᖢᓂᑦ ᐅᓄᕐᓂᖅᓴᐅᓪᓗᑎᒡᓘᓐᓃᑦ 30 ᓄᕐᕋᑦ 100 ᐊᕐᓇᓪᓗᖕᓄᑦ ᓇᐹᖅᑐᕋᓛᓕᖕᒥ ᐅᑭᐅᒃᑯᑦ 

ᐃᓂᖃᖅᐸᒃᑐᓂᑦ. ᑭᓯᐊᓂᓕ, ᐊᑦᑕᕐᓇᕈᓐᓇᖅᐳᖅ ᓈᓴᐅᑎᓂᒃ ᐊᑐᕐᓂᖕᒥᑦ ᓇᐹᖅᑐᕋᓛᓕᖕᒥ−ᐅᑭᐅᒃᑯᑦ 

ᐃᓂᒋᔭᐅᕙᒃᑐᒥᑦ ᓇᓗᓇᐃᕆᔾᔪᑎᒋᓗᒍᑦ ᖃᓄᖅ ᐅᓄᖅᓯᕙᓪᓕᐊᑎᒋᖕᒪᖔᑦ ᐃᓄᐃᓪᓚᕐᒦᑉᐸᒃᑐᑦ. 

ᐊᕕᒃᑐᖅᓯᒪᓂᒃᑯᑦ ᐊᔾᔨᒌᙱᓐᓂᖏᑦ ᓄᕐᕋᑦ:ᐊᕐᓇᓪᓗᑦ ᖃᔅᓯᐅᓂᖏᓐᓂᒃ ᖃᓂᒌᐸᓗᒃᑐᓂᑦ ᐱᒻᒪᕆᐅᑎᑦᑎᕗᖅ 

ᐊᒥᓱᓂᒃ ᖃᐅᔨᓴᕆᐊᖃᕐᓂᖕᒥᑦ ᓇᓗᓇᐃᕈᒪᓗᒍᑦ ᖃᓄᐃᑉᐸᓪᓕᐊᖕᒪᖔᑦ ᐅᓄᖅᓯᕙᓪᓕᐊᓂᖏᑦ. 

ᓇᐅᑦᑎᖅᓱᑦᑎᐊᕐᓗᒍᑦ ᐊᐅᓚᑦᑎᐊᕐᓗᒍᓗ ᐅᑎᖅᑎᑦᑎᕙᓪᓕᐊᓂᖅ ᑐᒃᑐᓂᑦ ᕿᑭᖅᑖᓗᖕᒧᑦ, ᐊᒥᓱᓂᒃ 

ᑐᒃᓯᒋᐊᕈᑎᑖᒃᑲᓐᓂᕆᐊᖃᖅᐳᑦ. ᑖᒃᑯᐊ ᐃᓚᖃᖅᐳᑦ ᒪᑯᓂᖓ: 1) ᑐᒃᑐᑕᐅᔪᑦ 2014−ᒥᑦ 

ᓇᓚᐅᑦᑖᖅᑕᐅᓯᒪᔪᒥᒃ ᐊᒻᒪ 2019 ᐅᐱᕐᖔᖓᓂ ᖃᐅᔨᓴᖅᑕᐅᓯᒪᔪᒥᒃ (ᒪᓕᒐᑎᒍᑦ ᓱᕋᐃᓂᖅᑎᒍᓪᓗ), 2) 

ᐊᕐᕌᒍᒐᓴᖕᓄᑦ ᓇᓚᐅᑦᑖᖅᑕᐅᓯᒪᔪᑦ ᐅᓄᖅᓯᕙᓪᓕᐊᓂᕐᒧᑦ (ᐅᑭᐅᒃᑯᑦ ᓄᕐᕋᑦ ᐊᓐᓇᐅᒪᕙᒃᑐᑦ), 3) 

ᐅᓄᖅᓯᕙᓪᓕᐊᓂᖏᑦ ᐊᒻᒪ ᑭᓲᖕᒪᖔᑦ ᐊᔾᔨᒌᙱᑦᑐᑦ ᖃᐅᔨᓴᕐᕕᐅᔪᓂᑦ, ᐊᒻᒪ 4) ᖃᓄᐃᙱᑦᑎᐊᕐᒪᖔᑦ 

ᑐᒃᑐᑦ ᐊᔾᔨᒌᙱᑦᑐᑦ ᖃᐅᔨᓴᕐᕕᐅᔪᓂᑦ. 

 ᖃᐅᔨᒪᓗᓂᑦ ᖃᓄᐃᑉᐸᓪᓕᐊᓪᓚᑦᑖᕐᓂᖏᓐᓂᑦ ᑐᒃᑐᑦ ᕿᑭᖅᑖᓗᖕᒥ ᐊᐅᓚᑦᑎᔾᔪᑕᐅᔪᓐᓇᖅᐳᖅ 

ᓇᐅᑦᑎᖅᓱᕈᑕᐅᔪᓐᓇᖅᐳᕐᓗ ᐅᓄᙱᓈᖅᑕᕐᓂᖅᓴᕆᓗᒋᑦ, ᑲᑎᙵᔪᑦ ᒪᓕᒡᓗᒋᑦ. ᖃᖓᑦᑕᖅᑎᑕᐅᓯᒪᔪᑎᒍᑦ 

ᑕᒻᒪᕇᒃᑯᑎᒃᑯᑦ ᐱᓕᕆᐊᒃᓴᖃᕐᓂᖅ ᖃᐅᔨᓴᕈᑕᐅᑦᑎᐊᕐᓂᖅᓴᐅᔪᓐᓇᖅᐳᖅ ᐊᒻᒪ 

ᑐᑭᓯᐅᒪᓕᕈᑕᐅᔪᓐᓇᖅᖢᓂᑦ ᓇᓗᓇᐃᕈᑕᐅᓗᓂᑦ ᑲᑎᙵᓂᐅᕙᒃᑐᓂᑦ ᑐᒃᑐᓂᑦ ᕿᑭᖅᑖᓗᖕᒥᑦ. 


